
Name of School : LEI MUK SHUE CATHOLIC PRIMARY SCHOOL 
學校名稱 : 梨木樹天主教小學 

Name of Play 劇名 : 尋找幸福島 

Script writer 劇作者 : 黃潔雯老師 

 
 Synopsis 故事大綱 :  
 

尋找幸福島的路上，船員互相嫌棄。一場災難，令他們流落荒島，連船長也失蹤了，萬念俱灰之際，

曙光卻突然出現了，光源來自他們各人身上的亮點。到底他們最後能否尋回船長，可否順利到達幸

福島呢？ 

第一場：船上 

 

眾唱：《尋找幸福島》 

嬲：喂呀！你又走音喇！好心你走音就咪唱啦！ 

小：對……對……對唔住呀！我唔係有心架！ 

博：根據我嘅分析，膽小小絕對唔係有心，否則一定更難聽！ 

祐：我有投訴！膽小小唱歌真係超難聽呀！ 

長：嬲爆爆、博士，你兩個唔啱！但祐祐你都唔啱，叫你唔好成日投訴吖嘛！ 

祐：好！船長，最後一個投訴！懶洋洋根本冇聽你講野架！ 

懶：(打呵欠)我有聽架！船長唔准祐祐又投訴吖嘛！(打呵欠) 

巴：船長夠唔准你懶洋洋啦！學野喇！(CATWALK)你咪好有活力呢？ 

金、寶、中：(不停用布抹奧巴身體) 

巴：金、寶、中，你三個搞完未呀？ 

金、寶、中：有我地金、寶、中，清潔好輕鬆！ 

金、寶、中：(不停用布抹祐祐身體) 

祐：我要投訴！佢三個好煩呀！ 

金、真、中：我地停唔到呀！(不停用布抹各人身體) 

眾：救命呀！ 

長：叫救命冇用嘅！如果見到深海魔怪，淨係識得叫救命有咩用吖？ 

博：根據我嘅分析，船長嘅意思係──訓練時間又到喇！ 

嬲：其實我真係唔明，訓練體能同去幸福島有咩關係囉！ 

金：前往幸福島途中，我們可能會遇到好多危險！ 

寶：例如遇上大風浪，然後跌咗落水，跟住俾水母炸傷！(金和中按話演) 

中：所以我地要好好鍛煉，先可以保護自己！ 

懶：(打呵欠)船長保護我地咪得囉！ 

小：船長又勇敢、又錫我地，我地真係唔駛太驚，少少驚就好喇！呀── 

眾：咩事呀？ 

小：舊雲郁咗呀！ 

長：如果有咩事，船長一定會保護你地！但係…… 

眾：但係咩呀？ 

長：但係我地而家已經進入咗深海魔怪會出現嘅水域範圍，所以大家真係要萬事小心呀！ 

小：深海魔怪？我好驚呀！ 

長：唔駛驚！只要我地好好相處，深海魔怪就搵唔到我地架喇！因為佢最怕歡樂嘅笑聲架喇！ 

眾：真係架？嘩哈哈哈哈…嘩哈哈哈哈…… 

祐：我要投訴！駛唔駛笑咁耐呀？ 

懶：(打呵欠)其實都唔知係咪真係有深海魔怪嘅！ 

嬲：係囉！有冇人見過先？有冇吖？有冇吖？ 

巴：我咁型，好多人都只係喺傳說中聽過啦！有幾多個真係見過我真人吖？ 

小：船長話佢嘅家人就係俾深海魔怪食曬架！我─好─驚─呀！ 

博：根據我嘅分析，我地只要相親相愛就唔駛驚架喇！嘩哈哈哈哈… 

眾：嘩哈哈哈哈……嘩哈哈哈哈…… 

長：博士，你講得好好呀！ 

祐：我有投訴！船長成日讚博士，真係好唔公平囉！ 

巴：你地唔好咁小器啦！瀟灑 D，好唔好？ 

嬲：好心你啦！我就唔覺得你有幾瀟灑囉！ 

懶：咪嘈住我訓覺啦…… 

小：唔好嗌交啦！我好驚呀！ 

博：根據我嘅分析，你地再嘈，深海魔怪好快會出嚟架喇！ 

眾：嘩哈哈哈哈…嘩哈哈哈哈…… 

祐：我要投訴，你地笑得好假呀！ 

嬲：你好麻煩呀！成日投訴！邊度鄉下架你？ 

祐：香港！ 

小：你鄉下個個都咁鍾意投訴架？我好驚呀！ 

祐：你再講我就投訴你！ 

眾：我投訴你呀！我投訴你呀……(吵成一團) 

長：夠喇！唔准再嘈！大家坐埋一條船，為咗我地嘅目的地──幸福島，大家要團結呀！ 

    而家兩個人一組，我地開始體能訓練！ 

金、寶、中：我地三個唔可以分開架！ 

長：你三個唔駛分開，懶洋洋加入埋你地組！ 

祐：我要投訴！船長，佢地組有四個人，唔公平！ 

嬲：船長偏心懶洋洋！金、寶、中咁勤力，同佢地一組咪即係唔駛做！ 

懶：船長真係偏心我？我係咪發緊夢呀？ 

巴：當然係啦！船長擺到明係我 FANS 嚟架啦！ 

博：根據我嘅分析，船長係偏心金、寶、中，所以佢地有得自己揀！ 

小：唔好嗌交啦！我好驚呀！ 

嬲：叫你唔好再大驚小怪呀！ 

巴：你咁惡，係人都驚啦！ 

嬲：你好溫柔咩而家？ 

博：根據我嘅分析── 

懶：又分析，有冇第二句呀？ 

眾：你好嘈呀！你好煩呀……(吵成一團) 

小：你地感唔感覺到呀？ 

眾：感覺 D 咩呀？ 

小：有大風浪呀！ 

眾：大風浪？ 

魔：好耐冇見喇船長！ 

長：深海魔怪？ 

眾：(大呼小叫) 

魔：小魔怪！今日我地可以食大餐喇！ 

長：大家即刻返入船艙！等船長保護你地！ 

魔：小魔怪！捉住佢地！ 

長：快 D 走呀！ 

眾：(大呼小叫) 

第二場：荒島 

 

小：船……船長！ 

嬲：船長去咗邊呀？ 

博：根據我嘅分析，船長已經俾深海魔怪…… 

金、寶、中：船長！ 

眾：嗚…… 

巴：咁呢個又係咩地方呢？ 

博：根據我嘅分析，呢度係──荒島！ 

眾：荒島？ 

巴：博士，你最聰明，就由你黎諗辦法啦！ 

博：根據我嘅分析，我地首先應該──食 D 野先！冇體力就乜都做唔到！ 

祐：我要投訴！呢度係荒島，根本冇野食！ 

懶：野食？我有好多野食喎！ 

嬲：點解你會有咁多野食架？ 

懶：平日食飯時，我想訓覺吖嘛，咪留起 D 食物先囉！ 

嬲：你竟然懶到連飯都懶得食，真係懶到一個點呀！ 

小：嬲……嬲爆爆，你唔好再話懶洋洋啦！我覺得佢對大家好好呀！ 

巴：而家係生死關頭，但佢都將食物拎曬出嚟同我地分享！ 

小：好多謝你呀懶洋洋！ 

懶：我好多謝你就真呀膽小小，你咁膽小都肯鼓起勇氣為我講說話！ 

巴：膽小小份人的確好為朋友嘅，同我真係好唔同，我呢 D 叫──浪子！ 

懶：(向各人分發食物)食野啦浪子！ 

小：我……我冇胃口，我唔食喇！博士，你食多 D 啦！睇下會唔會快 D 諗到辦法！ 

博：根據我嘅分析，我地應該──搵返船長先！ 

小：我知！因為只有船長可以教我地點做！嗚…… 

巴：唔好喊啦膽小小！聽我講，我地要瀟灑 D！ 

嬲：而家我地無家可歸，連涼都冇得沖，點瀟灑呀？ 

金、寶、中：(不停用布抹大家身體) 

懶：嘩！唔駛沖涼都可以乾乾淨淨，真係好呀！ 

金、寶、中：有我地金、寶、中，清潔好輕鬆！ 

祐：我要投訴！到底平時係邊個嫌金、寶、中煩？佢地明明好有用！ 

眾：(指祐) 

嬲：我都有份呀！船長明明已經提醒咗我地，只要有笑聲嘅地方，深海魔怪就唔會出現， 

    我偏偏唔聽，係咁撩交嗌，一日都係我唔好…… 

博：根據我嘅分析，大家都有份！嬲爆爆你都唔好太自責！ 

小：嬲爆爆，其實你有你優點架！你有勇氣講你心裏面嘅說話！ 

懶：當然，如果改一改個語氣更好啦！ 

嬲：但其實我真係冇惡意架！我都係一個善良嘅人嚟架！ 

祐：我梗係明啦！我地同鄉嚟架嘛！ 

眾：香港？ 

祐、嬲：係呀！ 

巴：咁香港咪好嘈？ 

嬲：所以我地想移民去幸福島囉！ 

小：而家船長都唔見咗，仲講咩去幸福島吖…… 

金：我好掛住船長呀！ 

寶、中：我都係呀！ 

眾：我地都係呀！嗚……(唱)《船長在哪方》 

神：多謝你地呀！ 

巴：小姐，聽我地唱歌，你有冇買飛呀！ 

小：嘩！好驚呀！你……你……你邊位呀？ 

神：我係荒島女神！一直喺呢個荒島沉睡！ 

嬲：咁唔訓多陣？ 

神：我俾你地充滿愛嘅歌聲喚醒咗！ 

博：根據我嘅分析，荒島女神應該可以幫到我地！ 

神：有乜可以幫到你呀？ 

祐：我要投訴嗰個深海魔怪捉咗我地船長！ 

眾：我地要救返船長！ 

神：得── 

眾：真嘅？ 

神：唔係唔得！ 

眾：(失望) 

神：但係── 

眾：但係乜野呀？ 

神：你地要搵一樣野！ 

眾：係乜野呀？ 

神：我有一件法寶，可以幫你地捉深海魔怪，但係件法寶同我一齊沉睡咗好多年，所以已經封咗 

    好厚好厚好厚好厚……嘅塵！ 

博：根據我嘅分析，我地要搵嘅係一陣風！一陣好強嘅風！ 

神：冇錯！記住！用你地最大嘅力量感動風神，佢就會俾你最強嘅風，啟動呢件法寶架喇！(離開) 

懶：咁我訓陣先喇！我要夠訓先有力量呀！ 

博：根據我嘅分析，最大嘅力量係── 

巴：愛吖嘛！ 

小：好驚呀！點解你會咁聰明嘅？ 

巴：沉睡幾百年都俾我地愛嘅力量喚醒喎！呢個仲唔係最大嘅力量？ 

眾：係喎！ 

嬲：好！咁由呢分鐘開始，我地唔可以再嗌交！ 

祐：我要── 

眾：祐祐！ 

祐：我想講我要改咗鍾意投訴嘅壞習慣呀！ 

眾：真嘅？ 

祐：冇錯！ 

小：(自信地)但係我地而家當務之急係收集強風！ 

眾：(全場肅靜盯住膽小小五秒) 

小：咩事呀？ 

巴：冇，見你咁勇敢發表意見，有 D 意外啫！ 

小：係呀！為咗救船長，我想勇敢 D 呀！ 

眾：(拍手) 

嬲：係風呀！一定係祐祐同膽小小為咗所愛嘅人作出改變，感動咗風神呀！ 

金、寶、中：件法寶嘅塵少咗好多呀！ 

金：我地再出力抹，睇下可唔可以抹走曬 D 塵！ 

寶：嘩！果然係沉睡百年嘅污垢！真係好頑固呀！ 

懶：我都要醒醒喇！我要幫手呀！ 

祐：連懶洋洋都幫手，我地仲等咩呀？ 

眾：我地都要幫手呀！ 

博：係風呀！根據我嘅分析，我地同心合力感動咗風神！ 

小：睇下！件法寶好乾淨呀！ 

嬲：我諗我地只係差少少風，大家有冇意見呀？ 

巴：其實我一直覺得近年最強嘅係韓風！ 

眾：韓風？ 

巴：我都估到你地一定怪我亂蹹架喇！ 

小：我地係怪你──點解唔早 D 講呀！ 

博：根據我嘅分析，大家都會支持你！ 

巴：咁事不宜遲喇！MUSIC！ 

眾：(跳 HIP HOP 街舞)嘩！好強嘅風呀！ 

風：有我風神係度，個風再強 D 都仲得呀！ 

小：多謝你呀風神！全靠你，我地終於明白愛係要互相包容、同心合力同埋彼此支持！ 

嬲：你地快 D 睇下！ 

金、寶、中：法寶已經俾風神吹到一塵不染喇！ 

祐：咁我地而家要點做呀？ 

風：呢個法寶叫挨風，只要選按 LOCKEMON GO 嘅圖標，(POKEMON GO 啟動音樂) 就可以 LOCK 住 

    你想 LOCK 嘅 MONSTER！例如深海魔怪！仲唔 GO？ 

小：天大地大，去邊度搵深海魔怪喎？ 

博：根據我嘅分析，我地而家要…… 

眾：(圍成一團咬耳仔) 

嬲：你唔好以為我唔知你地覺得我煩呀！ 

祐：我要投訴！嬲爆爆又鬧人！ 

小：你地唔好嗌交啦！我好驚呀！ 

博：根據我嘅分析，你永世都係一個無膽鬼，唔會改變架喇！ 

懶：你夠以為自己真係好醒啦博士！我冇眼睇你！ 

巴：你同我起身呀！成日掛住訓，瀟灑 D 得唔得架啫？ 

金：你咁瀟灑都係全靠我地三個幫你做清潔咋！ 

寶：但你從來冇多謝過我地呀！ 

中：你好冇禮貌呀！ 

眾：你夠冇禮貌啦！你仲冇禮貌呀……(吵成一團) 

魔：好耐冇見喇各位水手！ 

小：深海魔怪？我……我……我唔驚你呀！ 

嬲：即刻交返我地船長出嚟！ 

祐：如果唔係我地就用 LOCKEMON GO 嚟 LOCK 住你！ 

魔：竟然俾你地搵到沉睡百年嘅珍寶──LOCKEMON GO？仲識扮嗌交引我出嚟！ 

    睇嚟你地幾個都係人才！咁好啦！只要你地歸順我，我就帶你地去幸福島！ 

懶：我唔稀罕咩幸福島呀！ 

小：冇錯！我地要船長！只要船長平安無事，我願意放棄去幸福島嘅機會！ 

眾：我都願意！俾返船長我地呀！俾返船長我地呀…… 

魔：既然你地心意已決，我就炸咗你地個幸福島！(施魔法後遠處傳來爆炸巨響) 

眾：呀── 

長：各位水手，我係度呀！ 

魔：原來你條漏網之魚喺度！小魔怪，同我捉曬佢地返去！今晚我地開大餐！ 

怪：係嘅首領！ 

博：(按挨風)LOCKEMON GO！ 

魔、怪：(被綁)放開我呀！ 

長：各位水手，你地做得好好呀！ 

眾：船長，我地好掛住你呀！ 

博：根據我嘅分析，當日嗰場大風浪，唔單止沖走咗我地，仲沖走埋船長！ 

長：冇錯，其實我地一直係同一個荒島，不過你地係島嘅東邊，我就係西邊！ 

神：我同你地分開之後就撞到船長，船長同我講佢搵緊你地，我咪帶佢過嚟囉！ 

長：估唔到一場大風浪，令你地咁大改變！所以話人生有時遇到 D 風浪都係好事！ 

博：根據我嘅分析，而家大家都知道自己以前成日嗌交係唔好架喇！ 

小：呢段時間令我地睇到對方嘅優點！ 

嬲：我地以後會好好相處架喇！ 

巴：可惜幸福島冇咗啦！ 

懶：如果唔係我地一定可以好開心咁喺上面生活架！ 

祐：咁我而家係唔係要返香港呀？ 

神：你地唔介意，咪住呢個島囉！ 

長：其實只要我地每人發揮自己長處，又識得欣賞人地嘅優點，我地住邊度，嗰度就係幸福島啦！ 

神：再唔係你地可以直情叫我呢個島做幸福島架！ 

小：咁我地以後就一於住喺── 

眾：幸福島啦！ 

祐：我都係返香港喇！我要將呢個咁重要嘅訊息講俾所有香港人聽呀！ 

眾：(唱) 《尋獲幸福島》 

 

 

 

 
全劇完 

 
 


